
MINUTI

Il-Minuti tal-Laqgħa Nru. 7 li saret l-Erbgħa 13 ta’ Jannar, 2010 ġew konfermati.

THE CHAIRMAN (Onor. Tonio Borg):  Illum għandna żewġ items fuq l-aġenda, waħda hija r-Riżoluzzjoni dwar it-trasferiment ta’ proprjetà tad-Dockyard u l-oħra dwar trasferiment ta’ proprjetà Manoel Island Yacht Yard.  Jiena nipproponi li jkollna diskussjoni waħda, però nivvutaw separatament.  Allura nitlob lill-Ministru tal-Finanzi, l-Ekonomija u Investiment sabiex jintroduċi ż-żewġ riżoluzzjonijiet.
RIŻOLUZZJONI DWAR TRASFERIMENT TA’ PROPRJETÀ (Dockyard)

RIŻOLUZZJONI DWAR TRASFERIMENT TA’ PROPRJETÀ (Manoel Island Yacht Yard)

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, qed nippreżenta ż-żewġ mozzjonijiet li huma t-trasferiment li qed isir, il-konċessjoni li qed tingħata kemm il-parti tat-tarzna li llum magħrufa bħala l-parti fejn isiru r-repairs, it-tiswija tal-vapuri, li se tittieħed minn Palumbo Spa. bħala l-kumpannija Palumbo Malta Shipyard Ltd., kif ukoll il-parti l-oħra li hija dik  ta’ Manoel Island Yacht Yard li n-naħa tagħha se tingħata lill-kumpannija Manoel Island Yacht Yard Ltd.  Kif nafu, dan sar wara proċess estensiv mill-Privatisation Unit fejn issa ġew iffinalizzati l-kuntratti li se jingħataw bħala konċessjoni u għalhekk qegħdin nitolbu għall-approvazzjoni tal-Kamra.

THE CHAIRMAN:  Rimarki?  L-Onor. Charles Mangion.

ONOR. CHARLES MANGION:  Ma nafx jekk il-Ministru jridx jagħti daqsxejn brief lil dan il-kumitat fuq iż-żewġ riżoluzzjonijiet li għandna quddiemna.  Jiena nista’ nikkonstata minn issa li s-suġġeriment tagħna huwa li dawn imorru fil-plenarja u din anke bħala regola f’ċirkostanzi bħal dawn fejn għandek prime site ta’ art pubblika li tkun qed tingħata u naħseb huwa f’waqtu li jkun hemm informazzjoni sħiħa lit-taxpayer dwar dan. Nixtieq li kieku jekk jista’ il-Ministru jagħmel spjegazzjoni fil-qosor, ma nafx jekk hux bħala konswetudni jew inkella nibdew nistaqsu l-mistoqsijiet.  Naf li kellna l-kuntratti u d-dokumenti f’idejna u rajnihom, imma jekk jagħtina daqsxejn ta’ background ikun aħjar.

THE CHAIRMAN:  Naħseb li jkun tajjeb kieku l-Ministru jagħmel summary taż-żewġ konċessjonijiet, imbagħad naraw għalkemm diġà għandna avviż li mhux se jkun hemm unanimità f’dan il-kumitat u allura se jkollna dibattitu fil-plenarja żgur.  
ONOR. TONIO FENECH:  Fiż-żewġ konċessjonijiet, effettivament nistgħu nibdew bl-ewwel konċessjoni, jiġifieri l-ewwel konċessjoni se tmur għand Palumbo Spa.  Din il-konċessjoni effettivament qiegħda tgħaddi t-trasferiment tal-porzjon tal-art li tinkludi fiha numru ta’ docks li hemm erba’ docks effettivament li se jgħaddu ma’ din il-konċessjoni u numru ta’ faċilitajiet u l-assi li kien hemm fuq dawn id-docks.  Tajjeb ngħidu li Palumbo Spa.  se jkun qiegħed jopera din il-konċessjoni għal 30 sena.  Fil-konċessjoni hemm kirja li trid titħallas fis-sena ta’ €1,660,000 fis-sena li però wara kull ħames snin jiżdied bi 15% u tal-konċessjoni qed iħallas ukoll il-concession fee li tlaħħaq għal madwar €18 miljun li hija skedata, hemm tabella iktar tard fid-dokument fejn hi maqsuma l-pagament tal-konċessjoni nnifisha.  Jekk wieħed jieħu fuq il-perjodu tal-konċessjoni l-ammont discounted bin-net present value u konna anke ppubblikajna l-ammont li se jitħallas għat-tarzna effettivament fuq il-perjodu, jaqbeż it-€52 miljun.  
Fuq it-tieni konċessjoni li se tmur għal Manoel Island, hawnhekk il-faċilità li qed tingħata wkoll hija għal 30 sena, hija faċilità l-parti biss ta’ Manoel Island li għandha ground rent ta’ €225,000.  Hemm ukoll xi ħlasijiet li jridu jsiru barra milli hemm ukoll l-ammont innifsu tal-konċessjoni.  Dawn l-ammonti huma kollha mniżżla fil-kuntratt innifsu.  Hemm ukoll il-fatt li ż-żewġ operaturi qegħdin jintrabtu għal numru ta’ investiment li jrid isir fil-kuntratti nnifishom.  Anke l-ground rent hawnhekk jiżdied bi 15% u għandek ukoll il-concession fee li ssibu aktar tard.  
Tajjeb ngħid li l-ftehim mal-operaturi hu li malli dan il-Parlament jgħaddi dawn ir-riżoluzzjonijiet, ikun jista’ għaldaqstant isir it-trasferiment biex b’hekk ikunu jistgħu jibdew.  Il-purchase price tal-operazzjoni tas-super yachts hija ta’ €5.2 miljun, minbarra l-kirja li titħallas għal 30 sena.  

ONOR. CHARLES MANGION:  Tas-super yachts hux hekk?

ONOR. TONIO FENECH:  Mhux is-super yachts, ta’ Manoel Island.  Fil-każ tas-super yachts kif għedna, il-proċess konna waqqafnih u dan se jerġa’ joħroġ mill-ġdid, jiġifieri s-super yachts għadha mhux se ssir.  L-investiment li huwa committed b’dan l-agreemeent mill-operatur huwa ta’ €2.1 miljun f’dak li huwa t-tiswija tal-yachts u f’dak li huwa l-investment plan tal-Palumbo Plc. hija ta’ €23 miljun, jiġifieri l-operatur Palumbo f’din l-operazzjoni l-ġdida jrid ukoll jinvesti €23 miljun.

ONOR. DAVID AGIUS:  Kemm minnhom huma human resources?
ONOR. TONIO FENECH:  Dan huwa investiment kapitali mhux human resources.  Dwar il-ħaddiema evidentement il-kuntratt ma jispeċifikax kemm iridu jimpjegaw ħaddiema, jiġifieri dik qatt ma kienet parti mill-agreement.  Irrid ngħid ukoll li l-Kummissjoni Ewropea kienet insistiet li ma nistgħux nagħmlu irbit li jistgħu mbagħad iġibu xi obbligi fuq il-gvern li jgħid li jrid jissussidja għax daħħalna ċerti obbligazzjonijiet.  Jiġifieri l-operazzjoni trid titmexxa purament operazzjoni kummerċjali on a commercial basis fuq dawk li huma l-capacity levels li kapaċi jħaddem il-ħaddiema.  Ovvjament l-indikazzjonijiet tal-operaturi hu tal-yachting facilities li hu l-livell li  bħalissa qegħda topera, jidhirli li hemmhekk hemm madwar 30 ruħ, filwaqt li l-Palumbo Spa. qiegħed jiggejġja li jibda b’livelli ta’ madwar 200 jew 250 ħaddiem.  Ovvjament imbagħad man mano iktar ma jiżdied ix-xogħol iktar ikun jista’ jingaġġa.
ONOR. DAVID AGIUS:  Minn meta qegħdin ngħidu?

ONOR. TONIO FENECH:  L-ingaġġ jista’ jibda biss meta niffirmaw il-kuntratt, jiġifieri aktar ma’ dan il-Parlament – u dan huwa l-appell tiegħi – jgħaddi dan il-proċess malajr inqas inħallu żmien li l-ħaddiema li hemm qegħdin jistennew biex joħorġu s-sejħiet u japplikaw biex jidħlu fl-operazzjoni, jibqgħu ma jaħdmux.  Irrid infakkar li fil-każ tal-Palumbo Spa., jiġifieri l-area tax-ship repair issa ngħalqet, jiġifieri m’hemmx xogħol għaddej u l-ħaddiema li kienu fuq ġimgħa b’ġimgħa bħalissa kollha jinsabu unemployed.  Tal-yacht marina bi ftehim mal-operatur innifsu baqa’ għaddej xi xogħol, jiġifieri l-ftehim hu li jippruvaw ma jagħlqux, però ma’ Palumbo Spa. kien spiċċa x-xogħol u allura kellha tingħalaq u allura iktar ma nagħtu dan il-proċess malajr iktar jgħin biex l-operazzjoni tibda.  Mid-diskussjonijiet li kelli mal-operatur wara li għalaqna n-negozjati, kien li hu eager biex jibda u allura issa sta għalina li nippruvaw ngħaddu dan il-proċess malajr.
THE CHAIRMAN:  Rimarki?  L-Onor. Charles Mangion.

ONOR. CHARLES MANGION:  L-investiment ta’ €23 miljun f’liema żmien huwa marbut li jagħmlu?  Ovvjament wieħed jaf li l-equipment li hemm it-tarzna huwa relattivament qadim u naħseb waħda mill-aktar affarijiet li kellha t-tarzna kienet investiment fl-equipment.  Iż-żmien kif inhu mifrux, over the whole concession jew inkella għandu perjodu ieħor?

ONOR. TONIO FENECH:  L-investiment huwa mifrux fl-ewwel ħames snin.  Effettivament irid jagħmel medja ta’ madwar ....  Fil-fatt hemm schedule 2 li anke tiddeskrivi x’se jkun l-investiment.  Għandek plant and equipment €19 miljun, hemm is-sistema elettrika tad-distribuzzjoni ta’ €4 miljun u hemm numru ta’ affarijiet oħrajn bħal welding equipment, installation platform hoists,  IT system ta’ €6 miljun, jiġifieri hemm infrastruttura ġenerali li jrid jelenka u dan irid jagħmlu fuq perjodu tal-ewwel ħames snin bl-ewwel sena l-commitment hu ta’ €5.4 miljun.  Jiġifieri jidher li hemm pjan agressiv ta’ investiment li se jsir ġewwa din l-operazzjoni l-ġdida.  
ONOR. CHARLES MANGION:  U effettivament dawn se jkunu own funds?  Meta ngħid own funds, aħna kellna każijiet qabel ta’ privatisation, fosthom tal-MIA, fejn l-own funds kienu flus raised minn banek Maltin u għamlet tajjeb l-art.  Dan ikun ifisser, bħalma jaf kulħadd, li jekk dan qabad u telaq, il-bank kulma jkollu f’idejh tkun l-art, jiġifieri nkunu tagħna f’tagħna mhux xi ħaġa fejn l-investiment ġie direttament minn barra, own funds, biex ikun hemm il-commitment iktar qawwi tal-individwu.  Meta ninsistu fuq own funds inkunu qegħdin nagħmluh bil-għan li fl-aħħar mill-aħħar dan irriskja minn tiegħu ammont ta’ flus, allura l-commitment tiegħu huwa ikbar.  Din hija prassi normali li anke l-banek fil-prattika normali tagħhom jesiġu ma’ kull klijent.  Meta qed jagħmlu proġett jgħidu upfront inti trid tinvestili 20%, 30% jew 40% of the whole project qabel ma inti tagħti xi ħaġa.  Naħseb il-kollega tiegħi l-Onor. Arrigo jaf biżżejjed b’din it-tip ta’ prattika u kulħadd jifhem hawnhekk li l-banek jagħmluha din fejn jinsistu fuq own funds.  Jiġifieri jien qed nistaqsi jekk dan huwiex il-każ.  

It-tieni nett, qabel ma kien hemm dan il-commitment ta’ €23 miljun għandu xi evaluation il-Privatisation Unit, xi dokumentazzjoni li turi li kien għamel hu stess studju ....  Għax ovvjament jien nifhem li meta l-Privatisation Unit tmur biex tieħu dan il-proċess f’idejha, tkun ippreparat lilha nnifisha b’ċerti dettalji u jkollha allura ċerti parametri li trid tersaq lejhom.  Allura nixtieq inkun naf jekk il-Privatisation Unit kenitx għamlet xi studju fejn għamlet valuation ta’ kemm huwa neċessarju l-investiment min-naħa ta’ min se jintgħażel at the end of the day.  
It-tieni punt.  Meta niġu għall-evalwazzjoni ta’ art, u tajjeb li ngħidu hawnhekk li l-estensjoni ta’ art, is-surface, hija ta’ 220,000 square metres, jiġifieri approssimament madwar 190 tomna art, apparti mbagħad it-tunnels li hemm taħt l-art u benefiċċji oħra, jekk kellhomx ukoll evalwazzjoni ta’ din l-art, kemm tiswa, l-potenzjal tagħha.  Għaliex qed ngħid hekk?  Hawnhekk m’aħniex qegħdin nitkellmu fuq xi biċċa hinterland għalkemm għandek hinterland involuta, imma qegħdin nitkellmu primarjament fuq kilometri ta’ mollijiet mal-aċċess li għandu pajjiżna.  Pajjiża żewġ aċċessi għandu, l-airport bl-ajru u ovvjament bil-baħar u hawnhekk ovvjament il-Port il-Kbir huwa l-aċċess per eċċellenza mill-baħar anke minħabba l-qagħda strateġika u l-ħarsien naturali tiegħu nnnifsu.  Allura nistenna li l-Privatisation Unit tkun għamlet xi forma ta’ evalwazzjoni.  Naħseb ikun f’waqtu li dawn it-tip ta’ studji – jekk għamlithom fl-aħħar mill-aħħar – ikunu available għalina l-membri biex inkunu nistgħu wkoll ovvjament nagħmlu valwazzjoni tal-validità ta’ din l-offerta.
ONOR. TONIO FENECH:  Dwar il-kwestjoni tal-own funds il-kuntratt innifsu ma jobbligax li l-kapital irid ikun tiegħu personali, fis-sens li l-kapital tiegħu għax jekk il-kumpannija tiegħu se tissellef mill-bank, l-obbligi huma kollha tiegħu.  F’kull operazzjoni kemm Maltija u anke barranija jkun hemm il-parti tal-kapital tiegħu u l-parti tal-kapital li jissellfu.  Issa ovvjament il-bank qabel ma jsellfek jagħmel l-evaluation  u r-risk assessment tiegħu u jiddeċiedi xi jsellfek, imma din hija xi ħaġa kompletament f’idejn l-operatur innifsu.  Jiġifieri qatt m’għamilna dik it-tip ta’ forma ta’ kondizzjoni fil-privatizzazzjonijiet u m’hemmx dik it-tip ta’ kondizzjoni, jiġifieri sta għalih li jara how to raise il-capital.  Issa jekk iridx joħroġ bonds equity, jekk iridx imur għand il-bank, jiġifieri dan huwa l-obbligu tiegħu hu li jagħmel dak it-tip ta’ investiment.  
Irrid infakkar ukoll li r-riskju tiegħu huwa wkoll fil-konċessjoni li trid titħallas.  Dan irid iħallas il-kirja, irid iħallas il-konċessjoni ta’ €18 miljun bl-ewwel sena jrid jagħmel down payment ta’ €5 miljun, jiġifieri dan diġà qed ipoġġi l-flus fuq il-mejda u jieħu r-riskju malli qed jieħu l-intrapriża fiha nnifisha.  

Fuq l-investment plan innifisha l-gvern m’għamilx investment plan hu għaliex evidentement qed ibigħ, jiġifieri l-operatur irid jiġi bl-investment plan tiegħu.  Kull bidder li kien ġie kien għamel l-investment plan tiegħu u effettivament kien parti mill-evalwazzjoni tagħna, bħala Privatisation Unit, li wieħed jara li l-investment plans kienu jagħmlu sens għall-operat li kien qed jara u jipproponi li jagħmel lit-tarzna fiha nnifisha.  Irrid ngħid li l-gvern qatt ma kellu l-fondi biex jinvesti dawn il-miljuni f’investiment u naħseb li se jkun hemm injection importanti f’dak li huwa investiment li se jsir fl-apparat f’dan kollu. 
Dwar il-kwestjoni tal-valutazzjoni rrid infakkar li l-gvern, bħalma dejjem jagħmel meta jiġi biex ibigħ impriża, jagħmel l-internal evaluation tiegħu professjonali ta’ x’jistenna li huwa l-valur li jġib għall-azjenda fiha nnifisha għall-assi li qed jagħti fil-konċessjoni.  To be very fair, il-valutazzjoni tal-assi nfushom, cranes u dan kollu there’s nothing to write home about, jiġifieri l-assi li kellha t-tarzna ħafna minnhom kienu run down, però t-tops u l-infrastruttura nnifisha l-ispazju ta’ art huwa spazju estensiv u saru evaluations professjonali u rrid infakkar li fil-każ tat-tiswija tal-vapuri li kienet l-ikbar, konna erġajna tlabna a second offer, jiġifieri kellna tliet offerenti li kienu tefgħu l-offer, il-financial offer kienet well below government expectation mill-valuations li kienu saru u konna erġajna estendejna u għedna lit-tlieta li huma li the minimum offer hija “din” tal-gvern u li jekk ma jaqbżux il-minimum offer – insejt kemm kien l-ammont – allura l-gvern jikkonkludi li l-proċess falla u ma jkomplix id-diskussjonijiet magħhom. Effettivament Palumbo Spa. kien eċċeda dik l-offerta, jiġifieri qabeż il-valuation li kellu l-gvern ta’ x’suppost kellna nistennew li jidħol mit-tarzna innifisha.
THE CHAIRMAN:  L-Onor. Mangion.

ONOR. CHARLES MANGION:  Nirringrazzjak, però l-Ministru qal li se jdaħħal mill-kirja fl-ewwel sena  ....

ONOR. TONIO FENECH:  Il-concession fee, il-concession fee qiegħda €18 miljun u fl-ewwel sena jrid idaħħal €5 miljun.  Hemm ix-schedule fuq wara.

ONOR. CHARLES MANGION:  Għandek is-sale and purchase agreement u li suppost għamlu payment ta’ €18 miljun u diġà kważi ħallsu €4.5 miljun.  
ONOR. TONIO FENECH:  Għadu ma ħallashiex, imma jkun irid iħallas €4.5 miljun mal-kuntratt.
ONOR. CHARLES MANGION:  Però tajjeb tissolleva li mill-concession fee, miċ-ċens mhu se jdaħħal xejn għax  fi Clause 3(3) il-gvern għall-ewwel sena qal li “Emphyteutical Grant is hereby being administratively abated by one million six hundred sixty thousand Euro (€1,660,000) to zero Euro (€0.00) jiġifieri l-ewwel sena ċens mhu se jħallas xejn.   Din hija waħda minn dawk id-deals li kif timmaġinahom li jagħmilhom il-gvern biss, jiġifieri qatt mhu se ssibhom in the private practice.  U fit-tieni sena se jnaqqaslu wkoll €400,000 iċ-ċens li jrid iħallas, jiġifieri r-renta li jrid iħallas, però imbagħad ma jirriżultax li din l-abatement tiġi rkuprata at a later stage. Forsi ħarbitli għax jumejn ilu ingħatawlna dawn il-kuntratti.
ONOR. TONIO FENECH:  Ir-raġuni ta’ dawn hija sempliċi.  Fuq dawn it-trasmissjonijiet ikun hemm numru ta’ taxxi u bolol u effettivament billi huma jkunu taw the whole offer – dejjem hekk sar – ovvjament għal raġunijiet legali ma noqogħdux nagħtu exemptions, jiġu kkalkulati, imbagħad jiġu abated, imma xorta l-gvern ikun daħħalhom f’taxxi, fil-bolla u f’dawn it-tip ta’ affarijiet.  

ONOR. CHARLES MANGION:  I beg to differ għaliex il-ħlas taċ-ċens għal dritt fuq użu tal-art estensjoni kbir it’s one thing u l-eżenzjoni mit-taxxa hija kwestjoni oħra u hija kwestjoni oħra għax it-taxxa titħallas normali fil-parametri tagħha u l-ħlas li jrid isir taċ-ċens huwa obbligu differenti.  Jiena ma nistax nifhem għaliex min jidħol biex jagħmel l-offerta – ġieli saret veru u dejjem kont kontra tagħha – ikun irid jeħles lilu nnifsu milli jħallas il-boll għax in-nuqqas ta’ ħlas tal-boll ħlief il-gvern bejn l-entitajiet tiegħu stess – għax tagħmel sens – ma jeħilsux.  Effettivament mit-€18 miljun diġà qed jiffranka kważi €2 miljun oħra.  That’s what it boils down to.  Fl-aħħar mill-aħħar din hija matematika.  Din biex nikkoreġi l-idea li fl-ewwel sena se tiddaħħal ir-rental fee, effettivament mhux se tiddaħħal, se jkun hemm pagament fuq l-assets evalwati ta’ €18 miljun.  Dan qisu hire purchase agreement, qed iħallas by installments; m’għandix oġġezzjoni għax din hija prassi aċċettabbli, però jiena dejjem xtaqt li jkollna l-evaluations f’idejna ħalli nkunu nistgħu nagħmlu l-paragun, ngħidu l-valur tagħha huwa “dan”, però kellna nagħtuh b’rata inqas jew b’rata iktar jew morna aħjar għax kien hemm “dawn” ir-raġunijiet validi.  Jista’ il-Ministru l-valuation professjonali li kellu jgħaddilna kopja tagħha jekk iħoss li jista’ jagħmilha?
Rigward it-€23 miljun l-investiment għedna li jista’ ikun ukoll bażikament self mill-banek, that’s another point.  

ONOR. TONIO FENECH:  M’iniex qed ngħid li hu hekk, qed ngħid mhux projbit.

ONOR. CHARLES MANGION: Mhux projbit, jiġifieri l-art tagħna stess qed tagħmel tajjeb għall-kapital that he is going to inject.  Punt ieħor huwa d-due diligence għax importanti nkunu nafu ma’ min se nkunu qegħdin nitrattaw.  Rapport ta’ due diligence fuq l-entità Palumbo Spa. sar?  U hawnhekk se nagħmilha premessa minn qabel li d-due diligence jiġi jgħidli fuq entità privata li qed tiddijlja mal-gvern, tgħid li dak huwa konfidenzjali huwa inaċċettabbli.  Id-due diligence fuq din il-kumpannija nixtieq inkun naf jekk sarx u ninsisti li jekk sar, għandu jkun imqiegħed mhux hawnhekk biss, imma imqiegħed ukoll fuq il-Mejda tal-Kamra ħalli nkunu nafu d-due diligence tagħha kif saret u jekk saritx b’mod estensiv kif jixraq meta qegħdin nagħmlu deals ta’ dan it-tip.  

THE CHAIRMAN:  Il-Ministru Fenech.

ONOR. TONIO FENECH:  L-ewwelnett due diligence sar fuq l-operatur, anke l-valuations.  Jekk inti qed tgħidli at this stage nistax inpoġġihom fuq il-Mejda tal-Kamra, safejn naf jien is-soltu l-valuations li jsiru ma jitpoġġewx.  Hemm raġunijiet ta’ sensittività għall-fatt li aħna għadna ma ffirmajnix u jien m’iniex se nikxef idejja mal-operatur x’kienu l-valutazzjonijiet tiegħi, għar-raġuni li jerġa’ jiġi jgħidli …..   Jiġifieri rridu nifhmu li l-kuntratt għadu ma ġiex iffirmat. 
ONOR. CHARLES MANGION:  Imma dan huwa konvenju b’rabta mal-operatur subject li jkun hemm approval mill-Parlament.  Se mai jekk ma jiġix approvat mill-Parlament inti m’intix obbligat li tiffirma.

ONOR. TONIO FENECH:  S’issa għadu ma ffirmax.

ONOR. CHARLES MANGION:  Jiġifieri dan mhux abbozz ta’ ftehim li huwa ffirmat bejn l-operatur u …..

ONOR. TONIO FENECH:  Il-gvern ma jistax jiffirma l-kuntratt jekk m’għandux l-approvazzjoni tal-Parlament.  
ONOR. CHARLES MANGION:  Konvenju sar?

ONOR. TONIO FENECH:  Qatt ma jsir konvenju.
THE CHAIRMAN:  Però l-obbligi se jibdew iseħħu malli jiġi ffirmat dan il-kuntratt wara l-approvazzjoni mill-Parlament.

ONOR. TONIO FENECH:  Jiġifieri rridu nifhmu ftit is-sensittività ta’ dan kollu.  Biex inkun onest magħkom din hija l-ewwel privatizzazzjoni tiegħi, jiġifieri rrid niċċekkja mal-Privatisation Unit ta’ x’inhi l-prassi li s-soltu jitpoġġew bħala dokumentazzjoni fil-Parlament u nirrispondi aktar tard u fil-kas inressquhom aktar ‘il quddiem.
ONOR. CHARLES MANGION:   Imma jien se nerġa’ nagħmilha hawnhekk for the record. Dawn id-dokumenti biex aħna nkunu nistgħu nagħmlu l-analisi tagħhom bħala Parlament -  u aħna qed nitkellmu fuq taxpayers’ money għax kieku kienet bejn tnejn min-nies fil-privat lanqas għandi dritt to ask these questions  -  però f’każ ta’ public entity, u min qed jinnegozja ma’ entità pubblika jaf li l-privatizzazzjoni li normalment ikun hemm bejn tnejn min-nies privati is one thing, imma meta qed tiddijlja ma’ entità privata li hija public land and public money, irid jistenna li jkun hemm ċertu skrutinju, iktar u iktar meta dan l-iskrutinju se jiġi mill-Kamra tal-Parlament inkella ma nkunu qed nagħmlu skrutinju xejn.   Jekk se ngħidulu li qisek qed tagħmel deal fil-privat, l-istess livell, u jgħidlek mela aħna għalxejn se nressqu dan id-dokument għar-riżoluzzjoni tal-parlament u nkunu qed nibbajpassjaw bażikament anke l-liġi li tobbliga li kull għotja ta’ art u proprjetà biex naraw jekk il-value for money reali ntlaħaqx ikun qed jiġi circumvented l-ispirtu tal-liġi.

Għalhekk nerġa’ nibqa’ ninsisti li kemm id-due diligence kif ukoll l-evalwazzjoni tal-art tkun f’idejna.  Issa l-fatt li mbagħad il-gvern jgħid li minkejja din l-evalwazzjoni imma xorta waħda huwa dan huwa fejn l-iktar li stajt nasal, għal raġunijiet ta’ ekonomija, ta’ policy, eċċ., dak huwa dritt tal-gvern u jista’ jiddistingwi.

ONOR. TONIO FENECH:   Li nista’ nikkonferma lill-Onor. Interpellant hu li dak li ġibna għaż-żewġ konċessjonijiet huwa ogħla mill-valuation li kellu l-gvern.  Fil-mument li nkunu għalaqna l-proċess jien m’għandix problema -  għalkemm irrid ngħid li l-valuation qed tieħu l-area kollha, jiġifieri għad hemm żewġ partijiet oħra li għad mhumiex privatizzati – li din nintavolaha wkoll. 

THE CHAIRMAN:     L-Onor. Agius.

ONOR. CHRIS AGIUS:   Jien xtaqt nagħmel żewġ mistoqsijiet qosra.   Rigward il-konċessjoni, jekk dawn humiex marbutin, jekk hemmx garanziji, jekk  Allaħares qatt, wara numru ta’ snin dawn jiddeċiedu li ma jistgħux ikomplu bl-operazzjoni tagħhom. Jekk hemmx garanzija, jekk hemmx multi li jeħlu jekk jiddeċiedu Allaħares qatt li xi darba jwaqqfu l-operat tagħhom matul il-konċessjoni.  

U l-mistoqsija l-oħra hi jekk matul l-istess konċessjoni jistgħux jgħaddu xi baċiri jew inkella xi parti mill-mollijiet lil terzi, jekk jiġu biex jagħmlu dan jekk humiex marbutin li jinformaw lill-gvern jew jekk hemmx xi ħaġa li żżommhom li jagħmlu dan. 

THE CHAIRMAN:  Jidhirli li fuq it-trasferiment ma jistgħux. 
ONOR. TONIO FENECH:  L-ewwelnett hemm bank guarantee, jiġifieri l-operatur innifsu tajjeb napprezzaw irid ipoġġi bank guarantee ta’ €5 miljun u jżommha hemmhekk sakemm tiġi expired l-empheteutical grant and two years prior to the expiry of the term din tinżel għal €4 miljun.  Jiġifieri l-ewwelnett għandu riskju finanzjarju jekk dan jiddeċiedi at any point li joħroġ mill-kuntratt.   

Il-konċessjoni nnifisha, il-concession fee, jiġifieri it-€18 miljun xorta tibqa’ dovuta, jiġifieri għandu dak ir-riskju wkoll.  Jien ma jidhirlix, però irrid nikkonferma, li jista’ jittrasferixxi lil ħaddieħor. 

THE CHAIRMAN:    Din qiegħda f’paġna 10 li ma jistax jittrasferixxi mingħajr il-kunsens bil-miktub tal-gvern, però jista’ partijiet jagħmel operation agreements, però jibqa’ l-enfitewta responsabbli u dan ikun fl-iskop tal-iskop li jkun ingħata.

Hawn iktar rimarki?  L-0nor. Mangion.

ONOR. CHARLES MANGION:   Klawsola 6 titkellem fuq permitted use.  L-użu ta’ din iż-żona bħala ship repairs, ship building, ship maintenance, ship conversions, eċċ., ġiet estiża ħafna fid-definizzjoni, fl-opinjoni tiegħi, mirquma tajjeb ħafna, berthing of ships, imbagħad tkompli tgħid fid-definition of ships li these  include any vessel used in navigation and shall include but not be limited to yachts and offshore structures of whatever nature.  Il-ministru jaf kemm hemm mollijiet hemm ġew, l-extension tal-mollijiet how many kilometres of berthing places, jew inkella l-estenzjoni tal-mollijiet li jagħtu għal ġol-baħar?  

THE CHAIRMAN:   Irmiġġi.
ONOR. CHARLES MANGION:  Mhux irmiġġi proprja imma fejn ikunu mqabbdin; l-estenzjoni tal-moll.   Qed ngħid dan għax fil-kuntratt imbagħad anċillari jew draft li għandna tal-berthing, u dan hemm l-awtorità tat-trasport hija marbuta diġà bl-agreement, il-konċessjoni biex jistgħu jibbertjaw miegħu - u diġà għedna jottijiet jistgħu jkunu hemmhekk, jiġifieri parti mill-moll jista’ jintuża għall-berthing tal-jottijiet - dawn kulma ħallsu €1, jiġifieri sempliċement nominali.   F’kelma waħda x-xogħol, m’għadux bħalma kien qabel ship repair u related industry imma issa ukoll anke berthing, inkluż yachts.  U hawnhekk li se jkollhom din il-faċilità allura jistgħu jaqbdu parti mill-mollijiet u jgħidu li se jużawhom biex joffruhom berthing għas-super yachts.  Jekk imur jistaqsi lil dawk li qegħdin joperaw il-yachting u jagħtu l-berthing, jafu l-fees into thousands of euros annually and monthly biex yacht jibbertja.  Għaliex it-transport authority  jew il-gvern għal dan il-berthing intrabat li kulma titlob l-MMA biex tagħti din il-konċessjoni, jew il-Malta Maltija għat-trasport għax issa ġiet awtorità waħda, kulma talbet hu €1?  
Qed ngħid dan għax jien ma nsibx oġġezzjoni li tgħid li partijiet minnha se tagħtiha għall-berthing tal-yachts, it’s another industry u j’Alla niżviluppawha, jiġifieri m’iniex qed ngħid kemm tagħmel negozju fih, imma li għandek moll u nafu li biex tagħmel moll għall-berthing trid il-miljuni, imma dawn lesti qegħdin hemmhekk u forsi jridu xi ftit maintenance, u mix-schedule li rajt l-infrastruttura tidher li hija b’saħħitha biżżejjed għax l-ebda investiment għall-infrastruttura m’hemm stipulat fl-agreement. Allura għaliex għal dawn il-berthing facilities l-awtorità eventwalment fuq 30 sena m’huwa se jdaħħal assolutament xejn.  Dawn tajnihom xi ħaġa extra, huma xtraw dockyard, xogħol għad-dockyard kien il-limitu.  La estendejnilha l-limitu tal-business li tista’ tagħmel fih x’kienet ir-raġuni li ma ntalabx iktar fees jew dħul jew xi income ieħor?

ONOR. TONIO FENECH: L-ewwelnett ma tajnihom xejn extra biex niċċara, jiġifieri l-exclusivity of berthing kien diġà qiegħed hemm fl-ITT, hija biss issue legali ta’ kif ġew ippreżentati d-dokumenti.  Oriġinarjament kellu jkun l-MMA u l-gvern li jiffirmaw l-agreement ma’ Palumbo però r-realta’ hi li l-MMA ma tbigħx art tal-gvern, jiġifieri ma tistax tkun fis-sale and purchase agreement tal-gvern. Hi li tista’ tagħti biss hija l-liċenzja biex topera mal-moll fil-baħar.   Issa ma tistax tagħtih il-faċilità tat-tarzna u tgħidlu li mhux se tagħtik il-faċilità li jankra l-vapuri mal-moll għax jgħidlek “fejn se nsewwihom?”  Jiġifieri fl-ITT kien ċar li dak li konna qed nagħtuh kien it-tarzna, id-docks bil-berthing rights.  Jiġifieri l-berthing rights kienu fl-ITT. U meta tefa’ l-offerta finanzjarja tfajniha kollha waħda. U allura l-offerta finanzjarja li tefa’, tefagħha għal kollox, ma tistax tgħidlu issa għax se nagħmlu żewġ kuntratti rrid iktar għax jgħidlek ma tajtni xejn iktar, sempliċement il-forma legali biddiltli, ma tajtnex fis-sustanza iktar.   Jiġifieri mhux qed nagħtuh xi ħaġa li fl-ITT ma kkommettejniex ruħna li qed nagħtuh, sempliċement li l-moll huwa tal-gvern għax huwa art pubblika u allura dak qiegħed jiġi ppreżentat lil dan il-parlament.  Teknikament l-agreement mal-MMA lanqas kien hemm għalfejn jiġi ppreżentat għax mhux trasferiment ta’ użu  imma huwa biss id-dritt esklussiv li jankra mal-moll għax qam fil-kwestjoni tan-negozjati jekk jistgħux jiġu nies li m’għandhomx x’jaqsmu mat-tarzna u jibdew jankraw id-dgħajjes.  U apparentement inqalgħu ftit problemi ta’ dan it-tip ukoll fil-privatizzazzjoni li hu kellu ukoll Messina, fejn kellu dawn it-tip ta’ issues. U allura l-MMA riedet tiċċara li esklussivament il-mollijiet fl-area tax-shipbuilding hija biex jużha hu, ma jistax jiġi xi ħadd u jgħidlu li se jankra l-yacht, jew se noqgħod nistad hawn jew se ninżel nagħmel id-diving hawn.  Jiġifieri dan hu esklussivament għall-iskop tat-tarzna, hekk dejjem kien, ħadd ma kien imur u joqgħod jankra imma dan ovvjament irid jiġi kkonstatat u ċċarat b’obbligi kuntrattwali f’dan is-sens.  Jiġifieri ma tajnihx xejn extra milli t-tarzna ma setgħetx tagħmel qabel jew tista’ tagħmel fil-futur u dan kien ukoll l-obbligu nnifsu fl-ITT.   Sempliċement billi daħal dan il-kunċett ta’ dan il-kuntratt ġdid li ma kienx ikkontemplat dakinhar, allura trid tagħtih valur bħal kull kuntratt, però ma stajniex inżidu piż finanzjarju ta’ dak li kien diġà kkommetta għalih, u allura daħħalna l-ewro biex tagħti l-valur tiegħu.   Stajna qbadna l-concession fee u qsamniha bejn il-gvern u bejn il-MMA u bħala ministru tal-finanzi ddeċidejt li nżommha bħala gvern. 

ONOR. CHARLES MANGION:  Ejjew niġu għall-preċiżjoni ta’ l-ewwel parti.  Il-konċessjoni tinkludi l-mollijiet, anke mill-pjanti jidhru.  Jiġifieri naf li l-mollijiet baqgħu tal-gvern u tagħtu konċessjoni tal-użu tagħhom għal 30 sena.  That is understood.  U allura la tajthom lilu dawk huma for his exclusive use, li hija n-norma, il-prassi normali ta’ kull għotja ta’ ċens, jiġifieri m’hemm xejn li huwa ġdid.  Però ħalli nagħmel din il-mistoqsija biex niftehmu aħjar. Jekk jiġi vapur tal-cruiseliners u ma jkollux fejn jittrakka, ix-shipyard għandha għalfejn titlob xi permess mingħand l-MMA biex dan jittrakka hemmhekk?   

ONOR. TONIO FENECH:  Jekk il-moll huwa vojt  u jekk jixtieq, jista’. 

ONOR. CHARLES MANGION:   Fid-deskrezzjoni tagħha.  Imma li qed ngħid jien huwa dan, appuntu għal dan …..

ONOR. TONIO FENECH:  Però ma jistax jgħidli se nbiddlu issa u nagħmlu cruise liner terminal permanenti, tista’ tkun one-off. 

ONOR. CHARLES MANGION:   Imma mhux ngħidu one-off u mhux one-off, jekk jista’ jagħtiha t-Tnejn allura jista’ jagħtihielu l-Erbgħa, jista’ jagħtihielu l-Ħamis u jista’ jagħmilha regolarment kull ġimgħa.  U bħalma jaf kulħadd meta kien hemm każijiet bħal dawn ta’ over capacity, u ntalbu għal dawn il-mollijiet …..

ONOR. TONIO FENECH:  Ġieli ngħataw.

ONOR. CHARLES MANGION:     Mela ma nafx li ngħataw, għalhekk naf li ngħataw, u naf li tħallsu ukoll eluf kbar ta’ ewro kuljum biex dan sar.  Għalhekk qed ngħid għaliex l-MMA, jien m’iniex qed ngħidu ma tagħtihx berthing għax-ships ….  

ONOR. TONIO FENECH:   Imma hu jrid jiddeċiedi li jaċċetta l-cruise liner jorbot mal-moll tiegħu, mhux bilfors trid tagħtihulu dak id-dritt l-MMA.   Allaħares le, imma mhux l-MMA tiddeċiedi li l-cruise liner ….  

ONOR. CHARLES MANGION:  Le, l-argument mhux jekk jaċċettawx, jien qed ngħidlek li hawnhekk u anke daħħalha fid-definizzjoni ħalli jkun li turi mal-ewwel fejn hu l-ħsieb prinċipali tal-operatur, issa jekk ma nindunawx b’din il-ħaġa meta qallek id-definition ta’ ship tinkludi kull kwalunkwe tip ta’ vapur, inkluż jottijiet.  Jiġifieri l-ħsieb tiegħu mill-ewwel kien qiegħed hemm.  Issa fi kwalunkwe marina naħseb li l-MMA tirċievi its dues, normal dues u dak li qed nipprova ngħid.  Għaliex bħala awtorità, jien m’iniex qed ngħidlek ma tagħtihx il-permess, imma jekk hemm dues li huma dovuti fin-norma tagħha taħt kull marina, anke jekk inti għandek lil xi ħadd li jipprovdi l-arti, jibniha kollha hu u jagħmel dak l-investiment kollu xorta jrid iħallashom, għax ma jgħidlux li se jagħtih il-permess li jibbertja subject li he obtains other permits from the necessary authorities.  Issa l-awtorità se tagħtihulu.   Jiġifieri li qed ngħid hu li aħna hawnhekk qegħdin biex inħarsu kemm jista’ jkun ir-resources nazzjonali.  Jien m’iniex qed nitkellem fuq ir-riżorsi privati.   U dan il-punt qed inqanqlu għal dan l-iskop.  Jien m’iniex qed ngħid li huwa ħażin li jista’ jagħti faċilità lill-cruise liners, j’Alla jiġu ħafna cruise liners ħalli jkun hawn ħafna xogħol, u jagħtihielhom, mela le.  Imma jien qed ngħid li d-dues li normalment ħaddieħor irid iħallas, anke kompetitur tiegħu għaliex dan ma jħallashomx?   This is the only thing.  Issa jekk ma jmurx għal cruise liners, ma jmurx għall-berthing tas-super yachts, hija deċiżjoni tan-negozju tal-individwu.  Hawnhekk qed tagħtih id-dritt li jista’ jagħmilha u jekk jeżerċitahiex hija affari tiegħu imma jekk jeżerċitaha ma tistax teżentah milli jħallas il-fees. Mela jekk issa jitlob permess tal-MEPA biex jagħmel żvilupp hemmhekk, se ngħidlu ma jħallas il-fees tal-MEPA!    Dan hu l-argument kollu, m’iniex qed ngħid li ma tagħtihx il-permess.  Tajnih il-permess imma bħala ċittadin Malti rrid inħallas u ma nippretendix li jiġi barrani jgħidlu li dawn ma tħallasahomx what are dues.  Se nagħmlu issa, se neżentawh jekk ikun hemm bżonn mill-port dues ukoll?!   
ONOR. TONIO FENECH:   Onor. Mangion naħseb din nista’ niċċaraha, però naħseb li qed immorru ‘l hinn minn dak li qed jgħid dan l-agreement.   Port dues normali tal-MMA jitħallsu minn kull vapur u operatur, u din mhijiex eżenzjoni minn dawk.  Din hija biss li qed ngħidu l-area tal-mollijiet u x’jankra magħha tiddeċiedi int.  Ma nistax niġi jien qua awtorità u ngħidlek se jittrakkawli naqra l-patrol boats għax m’għandix fejn inpoġġihom għax il-gvern talabni post u m’għandix fejn inpoġġihom.   Tgħidli l-patrol boats ankrahom x’imkien ieħor għax hemmhekk jien qed nagħmel l-attività tiegħi.   Jew qed nagħtuh il-konċessjoni biex jagħmel l-attività jew m’aħniex. Issa nippretendu l-awtorità … Dan bħall-Viset, mela lil Viset il-gvern jikkmandaha x’jittrakka magħha?  
ONOR. CHARLES MANGION:      Imma l-Viset tħallashom il-fees lill-MMA.

ONOR. TONIO FENECH:    Iva, inti min qed jgħidlek li l-port dues dawn mhux se jħallsuhom?    M’għandiex x’taqsam din mal-port dues, this is not an issue of port dues. Ħalli niċċaraw li hemm rati tal-MMA bil-liġi ta’ meta jidħol vapur fil-port xi jrid iħallas, li safejn naf jien iħallashom kemm vapur li jidħol fit-tarzna, kemm vapur li jidħol il-Viset.  Dawk jibqgħu port dues.  Din mhijiex eżenzjoni mill-port dues u ħlasijiet oħra li għandha l-MMA.   Din sempliċement qed nagħtu d-dritt li l-berthing huwa tiegħu bħalma l-Viset għandha dritt fuq il-berthing.   It is the same thing.  Il-flus minn fejn tagħmilhom il-Viset?  Mill-berthing.  

ONOR. CHARLES MANGION:   OK.  Ħalli nagħmel din il-mistoqsija. (Interruzzjonijiet)  Ma tagħmilx fees fuq il-berthing. 

ONOR. TONIO FENECH:  Niċċekkjaw biex nikkonfermaw; m’iniex il-Ministru responsabbi mill-MMA.   

ONOR. CHARLES MANGION:   Jekk id-dues li normalment huma għall-berthing tal-cruisers, tas-super yachts, eċċ., tiċċarġjahom l-MMA, I’m not aware imma I’m asking, hawn qegħdin ngħidu li jekk dawk tiċċarġjahom ikun irid iħallashom jekk jagħti konċessjoni għall-berthing tal-vapuri, cruise liners and super yachts skond dan il-ftehim.
ONOR. TONIO FENECH:  Però ħalli niċċara xi ħaġa importanti wkoll.  Fl-ITT, jiġifieri when we launched dan il-proċess din kienet semmietha l-kummissjoni fuq insistenza però irrid ngħid li anke l-Partit Laburista meta ddikjara hu l-użu tat-tarznari għalxiex għandu jmur, kienet daħlet id-definizzjoni li l-konċessjoni tingħata mhux neċessarjament strettament għat-tiswija tal-vapuri imma for maritime related activity, li setgħet fissret, għalkemm ma ġietx, li jiġi operatur u jgħid li jien mit-tarzna rrid nagħmilha cruise liner terminal għax maritime related, jew li rrid nagħmel super yachts facility.  Seta’ ġie. Ir-realtà hi l-business plan li ġie biha Palumbo u l-operat ta’ Palumbo qua business, huwa dak ta’ ship repair.  Jiġifieri l-intenzjoni ċara, anke mill-investment plan li hu se jagħmel, mit-tip ta’ ħaddiema li jrid jimpjega għax ma timpjegax fitters biex inti toqgħod tankra sempliċement il-yachts.  Jiġifieri l-intenzjoni li hu wera tal-operat li jrid jagħmel huwa x-ship repair. Ma jeskludihx li jekk irid jagħmel maritime related activity diment li huwa permissibbli anke f’dak li huma permessi ta’ x’jista’ jagħmel fil-post, għax imbagħad hemm ukoll l-issues ta’ x’inhu l-permess tal-post li tista’ tużah għalih.  Però anke kif għedt tajjeb inti, kien hemm sitwazzjonijiet fejn il-port kien mimli u ġieli kien hemm l-idea tal-moll tal-Isla li l-iktar kien jintuża għal dan l-iskop u l-gvern ma tahx fil-konċessjoni.   Ma marx fil-konċessjoni, qiegħed f’idejn il-gvern dak il-moll u rranġajnih u l-gvern qed jużah bħala spill over meta jkun hemm tal-Viset.  Jiġifieri l-iktar parti fejn din setgħet issir lanqas ingħatat għax diffiċili, biex inkun onest, tankra t-turisti mal-moll fejn għandek id-dock u tniżżilhom minn hemmhekk.  Jiġifieri hemm ukoll l-element ta’ loġistika, ta’ operat fih innifsu.   Jiġifieri dik il-parti lanqas tajniha effettivament, però teknikament ma jżommux milli jista’ jagħmel dan u li jitħalllas biex jagħmel dan.    U tajjeb ngħidu li dejjem it-tarzna ħaditu dak ir-revenue, jiġifieri ma tajnih xejn iktar jew inqas minn dak li kellha t-tarzna qabel.  Dan il-kuntratt sar biss wara insistenza ta’ Transport Malta minħabba l-opinjoni li kellhom l-avukati li huma ma jistgħux qua awtorità tal-gvern ikunu firmatarji f’kuntratt ta’ trasferiment tal-art għax l-art mhix tagħhom, l-art hija tal-gvern.  Huma l-unika ħaġa li jirregolaw huwa l-użu tal-port u allura daħlu biss għal dik il-parti u sar l-agreement biex jiddefinixxi biss dik il-parti.  L-obbligu tagħhom, li kien l-obbligu li daħlu għalih fl-ITT, li jagħtu l-exclusive right of use tad-dawra tal-baħar mal-mollijiet lill-operatur u dak hu li qed jgħid il-kuntratt.  Jiġifieri dan kien ċar fl-ITT x’qed jagħti, kif effettivament tajna lill-VISET u tajna ...  Jekk insemmu l-marina li għandna fil-Kottonera, il-flus li jidħol mill-berthing tal-yachts tal-Kottonera se teħodhom il-Camper & Nicholsons.  Fil-privatizzazzjoni li qed nagħmlu tal-proċess tal-marinas l-unika raġuni għaliex l-MMA tieħu berthing fees fuq il-yachts hija għax il-berths huma tagħha u malli tipprivatizzahom dawk il-berthing fees mhux se tibqa’ teħodhom l-MMA, se jeħodhom l-operatur il-ġdid.  Inkella x’qed jixtri?  Mhux ovvja li qed jixtri dik ir-revenue stream, jiġifieri dak hu li qed ibigħ il-gvern.

THE CHAIRMAN:  L-Onor. Robert Arrigo.

ONOR. ROBERT ARRIGO:  Nixtieq niċċara xi ħaġa għal min forsi jismagħna jew jaqrana.  Li tara kuntratt li tbigħ xi ħaġa b’€1 xi ħadd jista’ jaqraha u jgħid kemm hu ġeneruż il-gvern.  Nafu li nxtraw kumpanniji multi nazzjonali bil-€1 għax ikunu parti minn pakkett sħiħ.  Għalhekk xtaqt nivverbalizza li din hija parti minn pakkett sħiħ.

ONOR. TONIO FENECH:  Iva, hekk hu.  Din hija l-pakkett sħiħ.  Nerġa’ nispjega.  L-offerta li għamel Palumbo fil-konċessjoni ta’ €18 miljun u l-kirja fis-sena li nerġa’ ngħid hija €1.6 miljun li tiżdied b’15% kull ħames snin, jiġifieri l-gvern se jdaħħal dik is-somma kollha, effettivament parti minnha se tidħol f’taxxi u l-parti l-oħra se tidħol f’kirjiet.  €52 miljun huwa n-net present value għax fir-realtà jekk teħodhom at cash taqbeż id-€90 miljun x’se jkun ħallas over the whole 30 year concession.  Parti minnha kien ukoll dan id-dritt tal-użu li sempliċement għal skop kuntrattwali ġie maqlugħ waħdu.  Jekk tgħidli bejn il-laħma u s-sustanza hi l-art, għalhekk ħallejna l-kumpens kompletament għall-art u ma daħħalniex il-prinċipju li noqogħdu nippruvaw naraw kif se naqsmu li mbagħad jista’ joħloq anke ċerti problemi oħrajn f’postijiet oħrajn, allura żammejniha clean.  Hu kien qed jikri, għall-kirja qed iħallas €1.6 miljun, fil-kirja oriġinali dik il-€1.6 miljun kienet qed tkopri l-mollijiet u l-użu tal-baħar mad-dawra tal-mollijiet u allura baqgħet hekk.  Jiġifieri effettivament daħħalna €1 aktar mill-offerta, jekk tiswa xi ħaġa.

THE CHAIRMAN:  L-Onor. Charles Mangion.

ONOR. CHARLES MANGION:  U trid tnaqqas tal-liċenzja għal 30 sena.  
ONOR. TONIO FENECH:  Fi 30 sena konna nagħmlu €1 biljun telf ieħor.

ONOR. CHARLES MANGION:  L-ewwel ħaġa l-Ministru qal li l-investiment se jkun €90 miljun u f’daqqa waħda filli qegħdin ngħidu €23 miljun, imbagħad €18 miljun, imbagħad f’daqqa waħda tela’ għal €90 miljun.  Ejjew nifhmu li l-investiment li se jagħmel fl-equipment, wara 30 sena l-valur tiegħu x’ħin jerġa’ jiġi għand il-gvern lanqas ikun jiswa xejn, naħseb iktar tiġina spiża ogħla biex inġorruh minn hemmhekk u niddisponu minnu.  

ONOR. TONIO FENECH:  Ħalli niċċara tad-€90 miljun.  Jekk tieħu t-€18 miljun plus il-kirjiet over the 30 year period in gross value amount, jaqbeż id-€90 miljun.  Bħala accountants niddiskawntjawh dak aħna u ngħidu “kieku kellek tissellef u tħallas bil-4.5% kemm jiġi l-valur veru llum?”  Jekk tiddiskawntjah, konna ppubblikajniha ċ-ċifra preċiża imma bħalissa nsejtha, tiġik bejn €52 miljun u €54 miljun.  

ONOR. CHARLES MANGION:  U iva, għax qegħdin ninkludu dawk it-€23 miljun.

ONOR. TONIO FENECH:  Le, it-€23 miljun ta’ investiment mhux qegħdin indaħħluhom, jiġifieri over and above.

ONOR. CHARLES MANGION:  Mill-kirja biss?

ONOR. TONIO FENECH:  Mill-kirja u l-concession fee għax huma qed jagħtu €18 miljun concession fee, dak jaqbeż id-€90 miljun.  Jekk tagħmel €1.6 miljun times 30 imbagħad tagħmlu bil-15% tiġi hemmhekk.

ONOR. CHARLES MANGION:  Meta niġu għal dan il-kuntratt, hawnhekk qed jagħmel distinzjoni bejn il-kuntratt tal-MMA u dak tal-berthing illi s-sea area hija tal-MMA jew ta’ Transport Malta u ovvjament sea area means the area of the sea adjacent to all berths, Drydocks, walls, quays etc.  Il-liċenzja li qed tingħata għal 30 sena, il-pecuniary recovery tagħha huwa €1.  Jien għal dan qed nistaqsi għaliex.  Jien m’iniex qed ngħid għax tagħtih il-permess u għax ma tagħtihx il-permess, jew inkella testendilu .... Tridx jagħmel maritime management hemmhekk u jħaddem iktar nies.  Ngħidlu of course, prosit, go ahead, imma li qed ngħid jien huwa li d-dues li normalment kwalunkwe kompetitur ieħor simili bħalu jħallas anke għat-tiġdid tal-liċenzja u għal-liċenzja, għaliex ġie eżentat minnhom.  Il-Ministru qed jgħid li dan kien pakkett wieħed u ġie inkluż fil-pakkett.
ONOR. TONIO FENECH:  Mhux qed jiġi eżentat mill-general port dues, m’għandix x’taqsam, hija kompletament differenti.  Hawnhekk qegħdin ngħidu specific berthing fees.  Il-berthing fees dejjem jittieħdu minn min jopera l-moll.  Meta l-mollijiet kienu tal-gvern kien jeħodhom il-gvern, meta l-moll ikun tal-privat jeħodhom il-privat. Port dues oħrajn, il-fatt li daħal u ċ-charges biex daħal u dawn it-tip ta’ affarijiet tal-MMA, m’hemmx eżenzjoni minnhom.

ONOR. CHARLES MANGION:  Ħalli nistipula tlett rankings.  Għandek il-licence, għandek il-berthing fees u għandek il-port dues.  Il-port dues mhuwiex eżentat minnhom u hawnhekk qegħdin naqblu.  Il-berthing huwa tiegħu.  Li qed ngħid huwa li l-liċenzja li ħaddieħor mill-privat ikun irid marina u allura jrid il-permess biex ikun jista’ jopera bħala marina, il-licence qed nassumi li jħallasha.

ONOR. TONIO FENECH:  Ħalli nispjega ftit.  Din l-ewwel darba li saret b’dan il-format.  Jekk tħarsu lejn il-kuntratti tal-Kottonera u tal-VISET tradizzjonalment l-MMA kienet sempliċement tidħol firmatarja, qisha l-art tagħha tatha hi u ma tieħu xejn tagħha.  Imma legalment meta ġiet studjata kien hemm min beda jistaqsi imma eżattament kif qed tidħol l-MMA meta l-MMA m’għandhiex id-dritt li tagħti?  U issa sar qbil bejn Transport Malta, il-Privatisation Unit u l-AG meta jiħħendiljaw li qegħdin jgħidu li l-MMA għandha tidħol biss fil-parti li għandha x’taqsam mhux fil-kuntratt kollu.  Din l-ewwel darba li saret hekk.  Jekk tara tal-VISET, il-VISET mhu qed tieħu xejn tal-liċenzji li qed tagħti għax hija parti mill-istess konsiderazzjoni b’kuntratt wieħed daqslikieku kienet l-MMA li lill-VISET tagħtu l-mollijiet u d-dritt tal-użu tal-baħar, meta mhu veru xejn għax il-gvern tah għax l-art tal-gvern mhux tal-MMA, għalhekk tgħaddi mill-Parlament għax kieku m’għandhiex għalfejn tiġi l-Parlament.  Jiġifieri biex nifhmu li sempliċement għamilna format differenti ta’ kuntratt minn kif ikun issoltu, ma biddilna xejn mis-sustanza.  

THE CHAIRMAN:  L-Onor. Chris Agius.

ONOR. CHRIS AGIUS:  Marbut mal-mistoqsijiet li kien qed jagħmel l-Onor. Mangion, aħna qegħdin ngħidu li dawn jistgħu jagħmlu maritime related industry.  Jistgħu dawn one fine day  jiddeċiedu li parti mill-moll jaqilbuha u jibdew jużawha bħala marina?

It-tieni nett, dawn għandhom l-area ta’ French creek, il-mollijiet ta’ French creek.  Dawn għandhom xi drittijiet fuq il-baħar tad-daħla ta’ French creek?  

THE CHAIRMAN:  Fil-berthing rights agreement hemm il-fatti tal-baħar li l-area means the area of the sea adjacent to all berths, etc. which are marked in yellow - schedule 1.

ONOR. CHRIS AGIUS:  Irridu naraw safejn jestendi d-dritt fuq il-baħar għax dak jiġi parti mill-Port il-Kbir.  

ONOR. TONIO FENECH:  Id-dritt tiegħu hu li jankra.

ONOR. CHRIS AGIUS:  Voldieri ma jistax jagħmel użu mid-daħla.

ONOR. TONIO FENECH:  Jiġifieri teknikament m’għandux id-dritt li jaqbad pontoons  u joħroġ sa nofs il-baħar u jgħid issa dawn għamilthom kollha tiegħi, għax m‘għandux dak id-dritt, imma jista’ jankra super yacht mal-moll.  

ONOR. CHRIS AGIUS: Jistgħu jagħmlu xogħlijiet li mhumiex relatati mal-qasam marittimu?  Jistgħu, per eżempju, jibnu karozzi tal-linja?  
THE CHAIRMAN:  Jekk tara l-permitted use, le ma jistgħux.  Mal-baħar irid ikollu x’jaqsam.
ONOR. CHRIS AGIUS:  Lanqas jistgħu jagħmlu solar panels, per eżempju.  Għax jekk naraw ir-rapport li kien ħejja l-Partit Laburista bejn l-1996 u l-1998 insibu li s-solar panels kienu msemmijin.

THE CHAIRMAN:  Bil-permess tal-awtoritajiet jagħmlu solar panels biex jiġġeneraw l-enerġija għall-użu tagħhom jistgħu.

ONOR. CHRIS AGIUS:  Jien mhux għalihom qed ngħid.

THE CHAIRMAN:  Mhux biex ibigħih għal ħaddieħor.

ONOR. TONIO FENECH:  Naħseb li jekk tħares lejn dak ir-rapport l-iktar li qed jipprova jindika huwa kif l-iskill base tal-ħaddiema li hemm fit-tarzna tista’ tiġi utilizzata aħjar.  Għax dak ir-rapport kien qal li għax-ship repair m’hemmx bżonn dawk in-nies kollha. Ejjew inħarsu ftit lejn l-iskills li għandna u ngħidu kif nistgħu nużawhom aħjar.  Ma kienx ifisser li bilfors tużahom aħjar f’dak il-post.  Jiġifieri l-intenzjoni kienet – kif kont qed nifhem dak ir-rapport – li jgħid nista’ naqbad 100 minnhom u nibda nagħmel il-fotovoltaic cells bihom.  Nassumi li kienu jagħtuhom xi fabbrika minn tal-Malta Enterprise li hija iktar adatta biex jagħmlu dak it-tip ta’ xogħol mhux toqgħod tagħmlu fil-baċir dak ix-xogħol għax ma jagħmilx sens.  Ma naħsibx li huwa vijabbli, imma issa ħalli nkun onest.  Per eżempju, it-tarzna fil-workshops tagħha kienet tagħmel il-galvanizing, u ma kenitx tagħmel galvanizing tat-tarzna biss, dak jibqa’ permessibbli, ma jfixkilx mill-operat innifsu li inti timmassimizza l-użu tal-operat f’dak is-sens.

THE CHAIRMAN:  L-Onor. Charles Mangion.

ONOR. CHARLES MANGION:  Il-membri tal-Privatisation Unit għadhom l-istess li kienu qabel?

ONOR. TONIO FENECH:  Iċ-chairman is-Sur Manuel Ellul, is-Sur Ivan Falzon, is-Sur Alfred Camilleri u s-Sur Mario Mizzi.  

ONOR. CHARLES MANGION:  Tlabtek ukoll id-due diligence fuq il-kumpannija.  Rigward l-evaluation għedtli li jista’ jippreġudikalek il-kuntratt, let’s concede that.  Imma d-due diligence li sar fuq Palumbo  tista’ tgħaddielna kopja tiegħu?  

ONOR. TONIO FENECH:  Nista’, imma ovvjament irrid nistaqsi.  Nistaqsi jekk huwiex possibbli, jekk il-prassi hija li tingħata nikkonsidrawha.

THE CHAIRMAN:  Nirringrazzjakom.  Se npoġġi l-ewwel riżoluzzjoni għall-vot.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried.

Ir-Riżoluzzjoni għaddiet.

THE CHAIRMAN:  Se npoġġi għall-vot it-tieni riżoluzzjoni.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried.

Ir-Riżoluzzjoni għaddiet.

THE CHAIRMAN:  In vista li ma kienx hemm qbil unanimu d-dibattitu huwa trasferit għall-plenarja.

Fis-2:30 p.m. il-Kumitat ikkonkluda.

